Ioan, y disgybl annwyl (17)
Yn Actau 3 cawn hanes Pedr yn iacháu cardotyn oedd yn methu cerdded. Ioan oedd unwaith eto yn gwmni iddo, ac roedd y ddau ar eu ffodd i gyfarfod gweddi. Edrychodd y ddau i fyw llygaid y dyn, ond Pedr sy’n achub y blaen ac yn ei iacháu a Pedr hefyd siaradodd â’r dorf wnaeth gasglu o’u cwmpas. Roedd y ddau’n llawn o’r Ysbryd Glân! Roedden nhw’n cyflawni gwyrthiau yn enw Iesu, ac roedd hynny’n achosi gelyniaeth: 

Felly dyma nhw'n arestio’r ddau a'u cadw yn y ddalfa dros nos am ei bod hi wedi mynd yn hwyr yn y dydd. (Actau 4:3)
Y bore wedyn holodd yr awdurdodau’r ddau ac roedden nhw’n, ‘..rhyfeddu fod Pedr ac Ioan mor hyderus.’  I bobl ddieuog mae treulio noson mewn carchar yn brofiad anodd iawn, yn brofiad ofnus, yn brofiad i dorri calon, ond roedd Pedr ac Ioan yn hyderus o flaen aelodau’r Cyngor. Doedden nhw ddim wedi colli dim o’u brwdfrydedd dros rannu’r newyddion da am Iesu Grist. Roedd aelodau’r cyngor yn gwybod mai dynion cyffredin diddysg oedden nhw, ond yn ymwybodol hefyd fod y dynion yma wedi bod gyda Iesu. Yn amlwg roedd bod yng nghwmni Iesu wedi newid y ddau. Roedden nhw wedi derbyn yr Ysbryd Glân ac yn nerth yr Ysbryd roedden nhw’n gallu dal pen rheswm yn hyderus gyda dynion awdurdodol addysgedig. 
Doedd gan yr awdurdodau ddim dewis ond rhyddhau’r ddau. Ond, dyma nhw’n dweud..wrthyn nhw am beidio siarad am Iesu na dysgu amdano byth eto. 19 Ond dyma Pedr ac Ioan yn ateb, "Beth ydych chi’n feddwl fyddai Duw am i ni ei wneud – gwrando arnoch chi, neu ufuddhau iddo fe? 20 Allwn ni ddim stopio sôn am y pethau dyn ni wedi eu gweld a'u clywed." (Actau 4:18-20)
Mae’n amlwg bod ffydd yn Iesu Grist yn gallu newid bywydau. 
Roedd Pedr ac Ioan wedi bod yng nghwmni Iesu am dair blynedd; wedi ei holi a’i gwestiynu; roedden nhw wedi gweld llawer o bethau rhyfeddol; wedi siarad yn ffôl; wedi gwneud camgymeriadau; wedi cael eu ceryddu; wedi troi cefn arno; wedi torri eu calonnau; wedi profi rhyfeddod yr atgyfodiad, ac wedi derbyn yr Ysbryd Glân. Roedden nhw wedi cael y gorchymyn gan Iesu i ‘wneud pobl o bob gwlad yn ddisgyblion i mi, a'u bedyddio nhw fel arwydd eu bod nhw wedi dod i berthynas â’r Tad, a'r Mab a'r Ysbryd Glân. 20 A dysgwch nhw i wneud popeth dw i wedi ei ddweud wrthoch chi.’ (Mathew 28: 19-20)
Falle nad oedden nhw wedi deall yn iawn pwy oedden nhw’n ei ddilyn i ddechrau, ond erbyn y diwedd roedd y ddau wedi eu rhoi eu hunain yn gyfan gwbl i ddilyn Iesu Grist, y Meseia, Mab Duw. Roedden nhw wedi deall mai Iesu oedd yn cyflawni proffwydoliaethau yr Hen Destament.  Roedden nhw’n gwybod fod angylion yn ei addoli, a bod Duw yn ei alw’n fab iddo’i hun. Erbyn dydd y Pentecost doedd yr un o’r ddau yn dal dim yn ôl, roedd eu bywydau wedi cael eu rhoi yn gyfan gwbl i’r Iesu byw.
Gawn ni byth yr un profiadau a’r apostolion, ond mae Cristnogion sy’n rhoi eu bywydau yn gyfan gwbl i wasanaethu Iesu Grist yn cael profiadau rhyfeddol. Maen nhw’n profi mwy o Dduw, yn gwybod beth yw bod yn ei gwmni, yn gwybod beth yw bod yn agos ato. Dim ond ar ôl profi cwmni Duw mae’n bosib i rywun ddeall realiti bod heb Dduw am byth – uffern. 
Wyt ti’n Gristion? Os wyt ti, mae’r Ysbryd Glân yn byw ynot ti hefyd. Mae nerth yr Ysbryd Glân yna i dy helpu di o ddydd i ddydd. Ond...mae’n rhaid i ti weddïo! Rhaid i ti ofyn i Dduw am ei nerth a’i help. Os na fyddi di’n darllen dy Feibl, os na fyddi di’n gweddïo byddi’n colli allan ar brofiadau rhyfeddol y ffydd Cristnogol. Os ti wedi derbyn Iesu Grist yn Arglwydd, os ti wedi credu ei fod e’n fyw, nid dyna’r diwedd!

Ar ôl dod yn Gristion mae cymaint mwy i’w ddysgu! Roedd Ioan yn holi a chwestiynu; roedd o’n gyfarwydd â’r ysgrifau sanctaidd Iddewig (yr Hen Destament), ac yn gallu gweld realiti Iesu Grist yno; roedd o’n gweddïo; roedd o’n treulio’r amser ar ôl esgyniad Iesu yng nghwmni Cristnogion eraill, roedden nhw’n gweddïo hefo’i gilydd ac yn cynnal ei gilydd. Roedd Duw yn gallu ei ddefnyddio!
Mae gan pob Cristion waith i’w wneud yn y byd, a’r gwaith pwysicaf ydy rhannu’r newyddion da am Iesu. Dydy pawb ddim yn cael eu galw i wneud yr un gwaith, ond gwasanaethu Duw mewn rhyw ffordd yw’r nod i bawb. 
Os ydy Duw ddim yn dy ddefnyddio di, rhaid i ti holi dy hun, ‘Be sydd o’i le?’ Wyt ti’n darllen y Beibl? Wyt ti’n gweddïo? Wyt ti’n aelod ffyddlon mewn capel neu eglwys? Wyt ti’n gwrthod gofyn maddeuant am rai pechodau? Wyt ti’n fodlon cael dy ddysgu, neu wyt ti’n meddwl dy fod ti’n gwybod y cyfan? Wyt ti’n fodlon derbyn cerydd neu wyt ti’n un sy’n pwdu? Wyt ti eisiau’r sylw i ti dy hun, yn lle gadael i Iesu gael ei le? Wyt ti wedi gwrthod gwneud beth roedd Duw eisiau, a rŵan wedi crwydro’n bell oddi wrth Dduw nes mae dy galon di’n oer? 
Mae’n bosib i bob un ohonon ni ddod yn ôl at Dduw a phrofi ei gariad. Os gwnawn ni gadw ein llygaid ar Iesu, bydd ein calonnau ni’n cynhesu eto, a bydd awydd cynyddol ynom i fod yn agos at Dduw.

